ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ  ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
2022 թվականի փետրվարի 11-ին քաղաքացիական կացության ակտերի գրանցման փաստաթղթային արխիվի թվայնացման նպատակով Արդարադատության նախարարություն և «ԱՅԹԻՌԵՍՈՒՐՍԻՍ» ՍՊ ընկերության միջև կնքվել է պետության կարիքների համար ծառայությունների մատուցման պայմանագիր (այսուհետ՝ Պայմանագիր), որով  «ԱՅԹԻՌԵՍՈՒՐՍԻՍ» ՍՊ ընկերությունը ստանձնել է պարտավորություն՝ մատուցել էլեկտրոնային  արխիվացման և թվայնացման ծառայություններ:
 Պայմանագրով կատարողի մատուցման ենթակա ծառայության գինը կազմել է 23759880 (քսաներեք միլիոն յոթ հարյուր հիսունինը հազար ութ հարյուր ութսուն) ՀՀ դրամ, որի վերաբերյալ սահմանվել է մատուցվող  ծառայությունների վճարման ժամանակացույց: Նշված ժամանակացույցի համաձայն՝ վճարումն ամբողջությամբ պետք է իրականացվեր ծառայությունների մատուցման ավարտին՝ հանձնման-ընդունման արձանագրության հիման վրա՝ մինչև 2022 թվականի դեկտեմբերի 20-ը:
Պայմանագրի կատարման ընթացքն ապահովելու նպատակով թվայնացված արխիվային փաստաթղթերը քաղաքացիական կացության ակտերի գրանցման e-civil համակարգ մուտքագրելու համար «ԷԿԵՆԳ» ՓԲ ընկերությունն առաջարկել է «ԱՅԹԻՌԵՍՈՒՐՍԻՍ» ՍՊ ընկերությանն փորձարկում իրականացնել «prelive» համակարգում և այն հաջողությամբ անցնելու դեպքում  «ԷԿԵՆԳ» ՓԲ ընկերությանը տրամադրել տվյալներ իրական համակարգում տեղադրելու համար:
2022 թվականի դեկտեմբերի 16-ից դեկտեմբերի 29-ն ընկած ժամանակահատվածում «ԱՅԹԻՌԵՍՈՒՐՍԻՍ» ՍՊ ընկերության կողմից Արդարադատության նախարարության քաղաքացիական կացության ակտերի գրանցման գործակալության էլեկտրոնային համակարգ ներմուծվել է 218.352 (երկու հարյուր տասնութ հազար երեք հարյուր հիսուներկու) ծննդի ակտային գրանցում` նախատեսված 300 000 ակտային գրանցման փոխարեն։
Արդարադատության նախարարության կողմից հանձնում-ընդունում չի կարող իրականացվել՝ առանց տվյալ խմբաքանակի համար թվայնացված ակտային գրանցումների բազայի՝ պատահականությամբ ընտրված թվով 30 (երեսուն) ակտային գրանցման  մեջ լրացված անձանց տվյալների նույնականացման և ակտային գրանցումներին կցված սկանավորված փաստաթղթերի ստուգում  իրականացնելու, քանի որ «prelive» համակարգ ներբեռնված ակտերը փորձարկում անցնելու ժամանակահատվածում Արդարադատության նախարարությանը հասանելի չէին: 
Վերոնշյալ ակտերը Արդարադատության նախարարությանը հասանելի են դառնում «ԷԿԵՆԳ» ՓԲ ընկերության կողմից քաղաքացիական կացության ակտերի գրանցման e-civil համակարգ մուտքագրելուց հետո:
2023 թվականի մարտի 21-ի «ԷԿԵՆԳ» ՓԲ ընկերության թիվ 3150 գրության համաձայն՝ «ԱՅԹԻՌԵՍՈՒՐՍԻՍ» ՍՊ ընկերության կողմից Արդարադատության նախարարության քաղաքացիական կացության ակտերի գրանցման գործակալության էլեկտրոնային համակարգ ներմուծվել է 218.000 (երկու հարյուր տասնութ հազար) գրառում,սակայն 18.000 (տասնութ) ակտային գրանցում համակարգ չի մուտքագրվել համակարգում արդեն առկա կրկնօրինակների պատճառով:
2023 թվականի մայիսի 3-ի «ԷԿԵՆԳ» ՓԲ ընկերության թիվ 3233 գրության համաձայն՝ «ԱՅԹԻՌԵՍՈՒՐՍԻՍ» ՍՊ ընկերության կողմից Արդարադատության նախարարության քաղաքացիական կացության ակտերի գրանցման գործակալության էլեկտրոնային համակարգ ներմուծվել է 32101 (երեսուներկու հազար  հարյուր մեկ) գրառում, որից հաստատվել է 27520 (քսանյոթ հազար հինգ հարյուր քսան):
2023 թվականի հունիսի 19-ի «ԷԿԵՆԳ» ՓԲ ընկերության թիվ 3327 գրության համաձայն՝ «ԱՅԹԻՌԵՍՈՒՐՍԻՍ» ՍՊ ընկերության կողմից Արդարադատության նախարարության քաղաքացիական կացության ակտերի գրանցման գործակալության էլեկտրոնային համակարգ ներմուծվել է 8450 (ութ հազար չորս հարյուր հիսուն ) գրառում, որից հաստատվել է 7220 (յոթ հազար երկու հարյուր քսան): Այսինքն՝ պայմանագրով նախատեսված քաղաքացիական կացության ակտային գրանցումների էլեկտրոնային արխիվացման և թվայնացման ծառայություններն ամբողջությամբ կատարվել են 2023 թվականի 2023 թվականի հունիսի 19-ին, ինչի վերաբերյալ կազմել են արդյունքների հանձնման և ընդունման արձանագրությունները և հաշվարկվել են պայմանագրի 5․3 կետով նախատեսված  տույժերը՝ յուրաքանչյուր ուշացված աշխատանքային օրվա համար 0.05տոկոս, որը կազմում է 158,911․49 դրամ։ 
Հարկ է նշել, որ 2022 թվականին քաղաքացիական կացության ակտային գրանցումների էլեկտրոնային արխիվացման և թվայնացման ծառայությունների համար հատկացված գումարը վերադարձվել է պետական բյուջե։
[bookmark: _GoBack]Նախագծով առաջարկվում է Արդարադատության նախարարության կողմից իրականացվող ծրագրերի գծով տնտեսված գումարները ուղղել Կառավարության պահուստային ֆոնդ և վերաբաշխման արդյունքում ապահովել 11․02․2022թ․ ՀՀԱՆ-ԷԱՃԾԲ-22/15-1 պայմանագրով նախատեսված ծառայությունների դիմաց վճարումը։ Մասնավորապես, առաջարկվում է «Հայաստանի Հանրապետության 2023 թվականի պետական բյուջեի մասին» ՀՀ օրենքում և Հայաստանի Հանրապետության կառավարության 2022 թվականի դեկտեմբերի 29-ի N 2111-ն որոշման մեջ կատարել փոփոխություններ, որով 1057 ծրագրի «11001․ Արդարադատության ոլորտում քաղաքականության, խորհրդատվության, մոնիտորինգի, գնման և աջակցության իրականացում», «31001․ ՀՀ արդարադատության նախարարության կարողությունների զարգացում և տեխնիկական հագեցվածության ապահովում» և  1120 ծրագրի «Պրոբացիայի ծառայություններ» միջոցառման տնտեսված գումարներից  նվազեցվի 23,759.9 հազ․ դրամ, գնման գործընթացի շրջանակներում տնտեսված գումարի չափով՝ 13,010.3 հազ.դրամ ուղղել Կառավարության պահուստային ֆոնդ և հատկացնել 11․02․2022թ․ ՀՀԱՆ-ԷԱՃԾԲ-22/15-1 պայմանագրի համաձայն ձեռքբերված քաղաքացիական կացության ակտային գրանցումների էլեկտրոնային արխիվացման և թվայնացման ծառայությունների դիմաց գումարի վճարմանը։ Ընդ որում, նվազեցումների արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա։
2.Ակնկալվող արդյունքը
Նախագծի ընդունման արդյունքում կապահովվի 11․02․2022թ․ ՀՀԱՆ-ԷԱՃԾԲ-22/15-1 պայմանագրով նախատեսված և ձեռքբերված քաղաքացիական կացության ակտային գրանցումների էլեկտրոնային արխիվացման և թվայնացման ծառայությունների դիմաց  գումարների, այդ թվում՝ հաշվարկված տույժերի վճարումները։ 

3․Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտությունը 
ՀՀ կառավարության սույն նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

5․Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
ՀՀ կառավարության սույն որոշման նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:

6․Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ. 	
Նախագիծը չի առնչվում Հայաստանի Հանրապետության կառավարության 2021-2026թթ․ ծրագրի և ռազմավարական փաստաթղթերին։ 

